
YASHIRIN IQTISODIYOT 
TA’SIRINI BAHOLASH 

OMILLARI

Eshniyazova Yulduz Yuldashbayevna
Urganch davlat universiteti tayanch doktoranti

Sapayev Maxsudbek Karimovich
Urganch davlat universiteti o‘qituvchisi

Annotatsiya: Maqolada soliqlarning fiskal ahamiyati va obyektiv zaruriyati, jismoniy shaxslar va tadbirkorlik subyektlaridan 
undiriladigan soliqlarning viloyat budjeti daromadlaridagi ulushi va uning miqdorini oshirish imkoniyatlari tahlil qilingan, 
soliq tizimiga yashirin iqtisodiyotni ta’sirini kamaytirish yuzasidan takliflar ishlab chiqilgan.

Kalit so‘zlar: Mintaqa budjeti, fiskal barqarorlik, soliqsiz tushumlar, budjet taqchilligi, yashirin iqtisodiyot, norasmiy bandlik, 
soliqlarni chetlab o‘tish.
Abstract: The article analyzes the fiscal significance and objective necessity of taxes, the share of taxes levied on indi-
viduals and business entities in regional budget revenues and indicators of the possibility of increasing their size, and 
formulates proposals to reduce the influence of the hidden economy on the tax system.

Key words: Regional budget, budget sustainability, non-taxable income, budget deficit, hidden economy, informal employ-
ment, tax evasion.
Аннотация: В статье проанализированы фискальное значение и объективная необходимость налогов, доля 
налогов, взимаемых с физических лиц и субъектов предпринимательства, в доходах регионального бюджета и 
показатели возможности увеличения их размера, сформулированы предложения для снижения влияния скрытой 
экономики на налоговую систему.

Ключевые слова: Региональный бюджет, бюджетная устойчивость, необлагаемые налогом доходы, дефицит бюд-
жета, скрытая экономика, неофициальная занятость, уклонение от уплаты налогов.

K I R I S H
Davlat iqtisodiy siyosatining asosiy maqsadlari – mintaqalar iqtisodiy o‘sishini ta’minlash orqali mamlakatni 

iqtisodiy rivojlantirish, tadbirkorlik subyektlari faoliyatining iqtisodiy erkinligini ta’minlash, iqtisodiy samaradorlik 
va iqtisodiy xavfsizlikni ta’minlash, to‘la bandlikni ta’minlash hamda kam ta’minlangan aholi qatlamini moliyaviy 
qo‘llab quvvatlash hisoblanadi. 

Davlatning klassik iqtisodiy funksiyalarini - iqtisodiyotni barqarorlashtirish, mulk va iste’molchilar huquqla-
rini himoya qilish, pul muomalasini tartibga solish, daromadlarni qayta taqsimlash, ish beruvchi va xodimlar 
o‘rtasidagi munosabatni tartibga solish, tashqi iqtisodiy faoliyatni tartibga solish, mamlakat iqtisodiy manfaatla-
rini himoya qilish va ijtimoiy ne’matlar yaratish kabilar tashkil qiladi. Jahonda yuz berayotgan global o‘zgarishlar 
va innovatsion iqtisodiyotga o‘tish jarayonlarining tezlashishi oqibatida davlatning yangi funksiyalari paydo 
bo‘la boshladi. Bunday funksiyalar quyidagilarni o‘z ichiga oladi:

■	 Ilmiy-tadqiqot va tajriba-konstruktorlik ishlar hamda innovatsion jarayonlarni qo‘llab-quvvatlash;
■	 Insoniyatning global muammolarini hal qilishda ishtirok etish;
■	 Ekologik inqirozlar va uning oqibatlariga qarshi kurashish;
■	 Iqtisodiy jihatdan orqada qolishni bartaraf etish;
■	 Raqamli iqtisodiyotning ko‘lamini kengaytirish.
O‘zbekistonda barqaror iqtisodiy o‘sishni ta’minlash asosida aholi farovonligini ta’minlash ustuvor yo‘nal-

ishining asosiy samaradorlik ko‘rsatkichlari sifatida 2030-yilga qadar iqtisodiyot hajmini ikki barobar oshirish, 
daromadi o‘rtachadan yuqori bo‘lgan davlatlar qatoriga kirish, mamlakat yalpi ichki mahsuloti hajmini 160 mlrd 
dollarga yetkazish, sanoatda ishlab chiqariladigan texnologik mahsulotlar ulushini 25 foizdan 32 foizga yetka-
zish, hududlarda 1 mln xonadonli uy-joylarni qurish, iqtisodiyotda nodavlat sektor ulushini 85 foizga yetkazish, 
eksport hajmini 2 barobar oshirish va 45 mlrd dollarga yetkazish kabi vazifalarni amalga oshirishda davlat 
budjeti daromadlari asosiy manba bo‘lib xizmat qiladi  [1]. Ushbu vazifalarni to‘laqonli bajarish uchun budjet 
daromadlarini oshirish muammosini hal qilish masalasi ko‘ndalang turadi. Bunda asosiy e’tiborni yashirin iqti-
sodiyotning soliq tizimiga ta’sirini baholashga qaratish muhim hisoblanadi.

M A V Z U G A  O I D  A D A B I Y O T L A R  S H A R H I
Deyarli barcha rivojlangan va rivojlanayotgan davlatlarda yashirin iqtisodiyotning mamlakat iqtisodiyotidagi 

ulushi, soliq tizimi va budjet tushumlariga salbiy ta’siri baholangan, ko‘pgina iqtisodchi olimlar tadqiqotlar olib 
borgan. Jumladan, Xitoylik tadqiqotchilar Xiaolei Yang va Mian Yang, Latviyalik iqtisodchilar Evaldas Stankev-
icius va Asta Vasiliauskaitelar yashirin iqtisodiyot bilan soliq stavkalari, soliq yuki va soliq to‘lashdan bo‘yin 
tovlash kabi ko‘rsatkichlar o‘rtasidagi bog‘liqlikni o‘rganganlar hamda yashirin iqtisodiyotning aholi turmush 
darajasi va sifatiga ta’sirini tahlil qilganlar [2],[3].

Quyidagi jadvalda mintaqada yakunlangan soliq davrlaridagi budjet daromadlarining haqiqatda bajarilish 
ko‘rsatkichlarini ko‘rishimiz mumkin (1-jadval).

1-jadval: Xorazm viloyatida 2022–2023-yillar davomida budjetga undirilgan tushumlar to‘g‘risida ma’lumot 

Manba nomi
2022-yil 2023-yil

Jami
(mln.so‘m)

Ulushi 
(foizda)

Jami
(mln.so‘m)

Ulushi 
(foizda)

Davlat budjetiga jami tushumlar 2567306,1 100,0 2 624 865,5 100,0
Shu jumladan:
Mahalliy soliqlar 304 349,1 11,9 386 648,1 14,7
Tadbirkorlik faoliyati bilan shug‘ullanuvchilar uchun qat’iy soliq 18 537,1 0,7 20 073,0 0,8
Jismoniy shaxslar yer solig‘i 111 625,0 4,3 147 500,3 5,6
Jismoniy shaxslar mol-mulk solig‘i 57 691,3 2,2 87 597,6 3,3
Aylanmadan soliq 116 495,8 4,5 131 477,2 5,0
Yirik soliq turlari 2 018 815,2 78,6 1 933 062,7 73,6
Qo‘shilgan qiymat solig‘i 754 424,4 29,4 531 665,3 20,3
Aksiz solig‘i 164 486,7 6,4 182 905,9 7,0
Jismoniy shaxslardan olinadigan daromad solig‘i 704 742,5 27,5 830 410,0 31,6
Yuridik shaslardan olinadigan foyda solig‘i 214 027,9 8,3 146 111,5 5,6
Yer qa’ridan foydalanganlik uchun soliq 1 425,4 0,1 1 136,6 0,1
Yuridik shaxslar mol-mulk solig‘i 47 120,5 1,8 62 338,6 2,4
Yuridik shaxslar yer solig‘i 99 161,4 3,9 139 687,5 5,3
Suv resurslaridan foydalanganlik uchun soliq 33 426,3 1,3 38 807,4 1,5
Soliqsiz tushumlar 244 141,8 9,5 305 154,8 11,6
Davlat boji, jami 102 163,5 4,0 114 844,2 4,4
Jarimalar, jami 64 158,6 2,5 76 868,2 2,9
Yig‘imlar, jami 66 533,7 2,6 92 087,1 3,5
Boshqa tushumlar 11 286,0 0,5 21 355,2 0,8

Manba: Xorazm viloyat soliq boshqarmasi ma’lumotlari

SJadval ma’lumotlaridan ko‘rinadiki, mintaqa budjeti daromadlari jami 2022-yilda 2567306,1 mln so‘m, 

2023-yilda 2 624 865,5 mln so‘m bo‘lib, unda yirik soliq turlari guruhi salmoqli o‘rinni, ya’ni ushbu yillarda mos 
ravishda 78,3 va 73,64 foizni egallagan, mahalliy soliqlar 11,9 va 14,73 foizni, soliqsiz tushumlar 9,5 va 11,63 
foizni tashkil etgan. Joriy yilda mahalliy soliq ulushi 2022-yilga nisbatan 2,8 foizga oshib, yirik soliq turlari ulushi 
5 foizga kamaygan, soliqsiz tushumlar esa 2,1 foizga oshgan. Yirik soliq tushumlari tarkibida eng ko‘p ulushni 
jismoniy shaxslardan olinadigan daromad solig‘i 2023-yilda 830 410,0 mln so‘m, 31,64 foiz hamda qo‘shilgan 
qiymat solig‘i 531  665,3 mln so‘m, 20,25 foizni tashkil qilgan. Yuridik shaxslardan olinadigan foyda va yer 
soliqlari mos ravishda 146 111,5 mln so‘m ̶ 5,57 foiz va 139 687,5 mln so‘m ̶ 5,32 foiz budjet tushumini ta’min-
lagan. Mahalliy soliqlardan jismoniy shaxslar yer solig‘i va aylanmadan olinadigan soliq sezilarli o‘rin tutadi[4].

T A D Q I Q O T  M E T O D O L O G I YA S I
Tadqiqotda O‘zbekiston respublikasi va Xorazm viloyatida yashirin iqtisodiyotning ulushi, uning mamlakat 

va hudud budjetiga soliq tushumlarining kamayishiga ta’sirini o‘rganish metodologiyasi qo‘llanilib, bu borada 
mutaxassislar fikrini o‘rgangan holda baholsh va tahlil usullarini qo‘llash orqali yashirin iqtisodiyotning davlat 
iqtisodiyotiga salbiy ta’sirini kamaytirish yo‘nalishlari belgilab berilgan. Shuningdek, yaqin yillarda xufyona iqti-
sodiyotning ulushini kamaytirishning ustivor vazifalariga oid xulosalar qilingan va budjet daromadlarini oshirishni 
takomillashtirishga oid tavsiyalar ishlab chiqilgan.
T A H L I L  V A  N A T I J A L A R

Prezidentimiz Shavkat Mirziyoyev raisligida 16-yanvar kuni 2024-yilda makroiqtisodiy barqarorlik va iqti-
sodiy rivojlanishni ta’minlash bo‘yicha ustuvor vazifalar muhokamasi yuzasidan bo‘lib o‘tgan selector yig‘ilishida 
O‘zbekistonda yashirin iqtisodiyot bugungi kunda eng dolzarb masala ekani ta’kidlandi. “Yashirin iqtisodiyot 
to‘g‘ri ishlayotgan tadbirkorlarga katta to‘siq bo‘lyapti”,  – dedi mamlakat Prezidenti. O‘zbekistonda yashirin 
iqtisodiyotdan davlat budjetiga 30 trln so‘m, yalpi ichki mahsulotga 135 trln so‘m zarar yetkazilgan. Deyarli 11 
mingta korxona (41 foiz) hisobotlarida faqat 1 kishini ishchi sifatida ko‘rsatgan [5]. 

Davlat rahbari e’lon qilgan ma’lumotlarga ko‘ra, xizmatlarda 140 trln so‘m, qurilishda 50 trln so‘m, sanoatda 
40 trln so‘m mahsulot “soyada” qolmoqda. Agar ular joyida bo‘lsa bu orqali yalpi ichki mahsulotga 135 trln so‘m, 
davlat budjetiga esa 30 trillion so‘m miqdorida tushum qilish mumkin.

Yirik soliq to‘lovchi 27 mingta qurilish korxonasining 41 foizi yoki 10 947 mingtasi hisobotida faqat bir nafar 
ishchisini rasmiy xodim sifatida ko‘rsatgan bo‘lsa, shundan 2249 tasi Toshkent shahrida, 1087 tasi Toshkent 
viloyatida, 837 tasi Samarqand shahrida va hokazo. Ushbu korxonalar tomonidan o‘tgan yil davomida 4 trln 
so‘mlik qurilish ishlari bajarilgan. 

Har birida 25 gektar yerga ega 5 mingta meva-sabzavotchilik fermer xo‘jaligida ham 1 nafardan rasmiy 
ishchi ko‘rsatilgan. “Bugungi kunda 5 millionga yaqin aholi norasmiy sektorda faoliyat yuritmoqda, ularga oylik 
berayotgan tadbirkorlar soliq to‘lamaydi”1.

Mutaxassislar fikriga ko‘ra, yashirin iqtisodiyotning YaIMdagi ulushi 45 foizni Xorazm viloyatida esa bu 
ko‘rsatkich YaHMga nisbatan 30-35 foizni tashkil qiladi. Hududda hisobot ma’lumotlarida faqat bir nafar ish-
chisini rasmiy xodim sifatida ko‘rsatgan qurilish korxonasi 537 nafarni tashkil qilgan.

Tadbirkorlik subyektlari bilan o‘tkazilgan muloqotlarda bildirilgan fikrlar hamda keng jamoatchilikning tak-
liflari chuqur tahlil qilingan holda O‘zbekiston Respublikasi Prezidentining 2024-yil 16-yanvardagi “Yashirin iqti-
sodiyotga qarshi kurashish sohasida davlat nazorati mexanizmlarini takomillashtirish chora-tadbirlari to‘g‘risi-
da”gi Farmoni  qabul qilindi. 

Farmon bilan, yashirin iqtisodiyotga qarshi kurashish borasida davlat siyosatining ustuvor yo‘nalishlari 
belgilandi. Ushbu farmondan ko‘zlangan asosiy maqsad, qonunga itoatkor tadbirkorlarni qo‘llab-quvvatlash, 
yashirin iqtisodiyotni repressiv yo‘l bilan emas, balki ularni rag‘batlantirish mexanizmlari va amaliy ko‘mak 
berish orqali ko‘lamini kamaytirish, jazolov choralarini kuchaytirishdan voz kechgan holda insofli tadbirkorni 
himoya qilish, ularga haqiqiy ko‘makchi bo‘lish hamda biznes rivojiga to‘siq bo‘luvchi korrupsion omillarga 
barham berish hisoblanadi. 

Shu munosabat bilan Xorazm viloyatida ham yashirin iqtisodiyot ulushini qisqartirish maqsadida viloyat 
prokraturasi huzuridagi iqtisodiy jinoyatlarga qarshi kurashish departamenti va Xorazm viloyat soliq boshqar-
masi hamkorligida ishchi guruh tashkil etilib, tadbirkorlik subyektlari faoliyati o‘rganilmoqda.

Shuningdek, 1-martdan tadbirkorlarning barqarorlik reytingi yo‘lga qo‘yildi. U  elektron shaklda bo‘ladi 
va yuqori reytingga ega tadbirkorlarga qator imtiyoz hamda preferensiyalardan foydalanish imkonini beradi. 
Reytingi yuqori tadbirkorlar uchun barcha soliq tekshiruvlari bekor qilinadi, qo‘shilgan qiymat solig‘i summasi 
bir kun ichida, boshqa soliq turlari bo‘yicha ortiqcha to‘lovlar uch kun ichida qaytariladi. Tovarlarni import qilish 
va sotishda qo‘shilgan qiymat solig‘ini bojxona va soliq organlarida o‘zaro hisobga olish imkoniyati yaratdi [5].

1	 gazeta.uz›oz/2024/01/17/shadow-economy/

X U L O S A  V A  T A K L I F L A R
Yashirin iqtisodiyotning ulushini kamaytirish maqsadida soliq to‘lashdan qochish holatlarining oldini olish 

va budjet daromadlari tushumini oshirish uchun quyidagi islohotlarni kuchaytirish lozim:

■	 Iqtisodiyotda norasmiy bandlar sonini aniqlash va ularni rasmiy bandlar sifatida ro‘yxatdan o‘tkazish;

■	 Naqd pul aylanmasini kamaytirish hisobiga naqd pulsiz hisob-kitoblar nazoratini kuchaytirish;

■	 Soliq tizimida raqamli platformalarni keng qo‘llash;

■	 Norasmiy tadbirkorlarni aniqlab faoliyatini qonuniylashtirish;

■	 Yuk xatlarini elektronlashtirishni to‘liq qamrab olish;

■	 Soliq organlari va kadastr idoralari ma’lumotlari bilan integratsiyalash;

■	 Ro‘yxatdagi va amaldagi faoliyati mos kelmaydigan tadbirkorlik subyektlarining faoliyatini muvofiqlasht-
irish;

■	 “Barqarorlik reytingi”ni yuritish samaradorligini oshirish.

Yashirin iqtisodiyot ulushini kamaytirish orqali budjet mablag‘lari tushumining oshishiga budjet taqchillig-
ining kamayishi va mamlakat to‘lov balansining barqarorligida ijobiy o‘zgarishlarga erishiladi.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining 2024-yil 16-yanvardagi “Yashirin  iqtisodiyotga qarshi kurashish sohasida 

davlat nazorati mexanizmlarini takomillashtirish chora-tadbirlari to‘g‘risida”gi Farmoni .
2.	 Xiaolei Yang va Mian Yang “The temporal-spatial evolution characteristics of shadow economy in China: Empirical 

evidence using prefecture level data” ScienceDirect, China, February, 2024.
3.	 Evaldas Stankevicius va Asta Vasiliauskaite “Tax burden level leverage on size of shadow economy, cases of EU coun-

tries” ScienceDirect, Latvia, April, 2014.
4.	 Xorazm viloyati soliq boshqarmasi ma’lumotlari.
5.	 O‘zbekiston Respublikasi Prezidentining 2024-yil 16-yanvardagi makroiqtisodiy barqarorlik va iqtisodiy rivojlanishni 

ta’minlash bo‘yicha ustuvor vazifalar muhokamasi yuzasidan ma’ruzasi. Prezident.uz

